
1. Pertama-tama saya ingin mengucapkan tahniah kepada bapak Prof. Dr H. Faisal Ismail selaku pengerusi mesyuarat SOM ke 30 dan juga rakanrakan beliau dari Republik Indonesia yang telah menjalankan tugas yang baik dan tenang dalam mempengerusikan mesyuarat SOM kali ini. Bagi pihak rakanrakan saya dari Singapura, saya ingin mengucapkan setinggi-tinggi terima kasih di atas layanan yang baik yang telah diberikan kepada kami sepanjang mesyuarat ini. Lawatan ke Pusat Asia Afrika adalah suatu program lawatan yang baik dan meransang semangat kami semua.

2. Alhamdulillah kita sudah berada di penghujung acara tiga hari Mesyuarat Para Pegawai Kanan MABIMS kali ke-30. Semoga banyak yang kita pelajari dan raih daripada pertemuan ini untuk memahami dengan jernih tantangan umat Islam serantau. Mengenal pasti tantangan hanyalah langkah permulaan. Langkah besar selanjutnya adalah memastikan rumusan yang kita capai dari tahun ke tahun dapat dikaji semula dan dilaksanakan dengan saksama.

3. Pertemuan kali ini telah menekankan peri pentingnya kemajmukan dipelihara tanpa mengetepikan lunas-lunas Islam. Selain menerima kemajmukan sebagai fitrah alam, Islam telah menetapkan pedoman harmoni sepanjang masa. Tiada perbezaan kulit dan darjat dalam Islam. Meskipun berdepan dengan ombak terorisme, kajian di Barat menunjukkan perhatian kepada Islam semakin meluas. Malah kian ramai yang memeluk agama suci ini. Inilah rahmat Allah yang tidak kita sedari di sebalik gejolak jagat.

4. Islam telah mengajar kita agar mengamalkan tiga perkara sepanjang masa -bertindak, menegur dan berdoa. Dalam konteks memelihara keharmonian, tiga rukun kerja ini senantiasa relevan. Umat Islam harus menilai setakat mana kita bertindak dalam memelihara kerjasama antara agama. Setakat mana pula kita berdialog atau menegur dengan membina? Tentulah perkara yang selalu dilakukan umat Islam adalah berdoa - iaitu perbuatan selemah-lemahnya. Dalam menghadapi terorisme yang menjejas hubungan majmuk, maka tentulah dua aspek strategi tadi iaitu bertindak dan menegur perlu diperhebat. Tetapi apakah caranya?

5. Sesungguhnya, Mabims memberikan kita peluang untuk mengatasi apa jua tantangan ummah dalam konteks serantau. Untuk itu, kita perlu memastikan senario medan terorisme tidak akan berlaku di rantau ini, insya- Allah. Oleh itu, selain meningkatkan pengawasan, maka amat perlu kita meneliti perkembangan ajaran Islam, terutama ajaran radikal dan songsang. Terorisme tidak akan berlalu selagi akarnya, iaitu doktrin radikal, dibanteras. Hal ini menuntut kerjasama dari masjid, madrasah atau pesantren sehinggalah individu untuk menjejak ajaran radikal.

6. Mempunyai senarai lengkap ulama dan asatizah amatlah mustahak. Jadi, kita dapat menilai siapa yang layak diberikan gelar ‘ulama’ atau ‘guru agama’ dan siapakah yang tidak. Cara ini akan membantu umat Islam tidak terperangkap dalam jerat ‘ulama su’ atau ‘guru agama songsang’ yang menyebarkan fitnah dan kerosakan. Oleh itu, amat mustahak daftar atau senarai ini dikemaskini sepanjang masa dan dihebahkan kepada umum.

7. Selanjutnya, ruang dialog antara agama haruslah diluaskan. Ini akan mengelakkan salah faham walaupun Islam telah menegaskan ‘agamaku untukku dan agamamu untukmu’ dalam Surah Al-Kafirun. Amalan ini sebenarnya sudah diwariskan daripada zaman Rasulullah saw. Ia wajar dikembangkan sebagai upaya meluaskan dakwah. Jika dapat, setiap ulama dan asatizah dapat terlibat sekurang-kurangnya sekali dalam hayatnya, dalam dialog agama. Tetapi terlebih dulu, mereka hendaklah dipersiap untuk berdialog.

8. Pengalaman kami di Singapura menerusi Pertubuhan Antara Agama (IRO) yang ditubuhkan pada 1949 oleh seorang alim besar Maulana Abdul Aleem Siddique, menunjukkan betapa pentingnya dialog begini. Dengan cara ini, minda ulama dan asatizah kita akan terbuka kepada pelbagai permasalahan yang dihadapi oleh penganut agama lain. Mereka dapat menilai faktor kejayaan dan kegagalan umat lain dan membandingkan dengan keadaan umat Islam.

9. Islam adalah agama inklusif. Oleh itu, umatnya hendaklah lebih terbuka untuk berhubungan dengan sesiapa saja pada setiap masa. Ini dilakukansecara berilmu atau hikmah dan adab tinggi. Hanya apabila kita mula melihat apa jua demi kepentingan kita, tanpa menyedari bahawa bumi ini untuk semua,maka akan tercetus faham sempit. Fenomena terorisme muncul kerana faham sempit. Walaupun ia mendabik dada untuk membela ketidakadilan ke atas sebahagian umat Islam, namun jihadnya sudah anjlok (istilah Jawa bermakna terkeluar atau terbabas) daripada landasan Islam. Oleh itu, yang rugi besar adalah umat Islam sendiri.

10.Kita juga harus bijaksana dalam memanfaatkan media demi membentangkan Islam yang syumul dan menarik untuk semua insan. Imej negatif Islam dan kaitannya dengan terorisme tidak akan meluas tanpa peranan media, apatahlagi Barat. Sayang sekali, usaha kita untuk memanfaatkan media dalam membina keharmonian amatlah terbatas. Sering dalam bulan Ramadan saja, tampak kita cuba mendorong media agar menghormati Islam atau mengambil berat akan soal adab. Tetapi bagaimana dengan 11 bulan yang lain?

11. Oleh kerana kita disuruh Allah swt dalam Surah Al-Hujurat agar ‘saling berkenalan’ , maka amat penting kemajuan ummah ditonjolkan terutama dalam konteks hubungan antara agama. Diharap dengan adanya lelaman web yang menjalin seluruh negara-negara anggota MABIMS, kita dapat mengutarakan kemajuan ummah. Diharap berita atau makalah dalam web kita akan begitu memikat sehingga dipetik oleh media antarabangsa.
Indahnya Bandung kota idaman,

menyalut kisah zaman pejuang;

Kami gembira menjabat salaman,

Buat sidang MABIMS menjelang.

Menyalut kisah zaman pejuang,

dalam keroncong indah menawan;

Bersahut seruan MABIMS dijulang,

kita jayakan azam jasawan.

Dalam keroncong indah menawan,

lunak iramanya menyerap ke dalam;

Demi citra dipahat tempawan,

Mekarlah Islam ke seluruh alam.

Dari Bandung ke Singapura,

Perlu singgah di Jakarta;

Kami pulang syukur gembira,

Moga di lain masa bertemu kita.

